2026-yil uchun rasmiy statistika sohasidagi davlat dasturining 
yanvar–mart oylarida bajarilishi toʻgʻrisida
MAʼLUMOT
I. Rasmiy statistika sohasidagi davlat dasturi ijrosi, statistika uslubiyati va amaliyotini takomillashtirib borish tadbirlari
Rasmiy statistika sohasidagi davlat dasturi (keyingi oʻrinlarda - Dastur) Respublika statistika kengashining 2025-yil 22- dekabrda oʻtkazilgan yigʻilishining 1-sonli Bayoni bilan tasdiqlangan. 
Dasturga muvofiq 2026- yilning yanvar-mart oylarida jami  865 ta statistika ishlari belgilangan muddatlarda va toʻliq hajmda bajarildi, shundan 357 tasi Milliy statistika qoʻmitasi va uning organlari tomonidan, 229 tasi rasmiy statistikaning boshqa tayyorlovchilari tomonidan va 279  tasi boshqa vazirlik, idora va tashkilotlar tomonidan bajarildi.
Milliy statistika qoʻmitasi tomonidan, iqtisodiyot sohalari hamda tarmoqlari rivojlanishi maqsadli kompleks dasturlari monitoringi uchun doimiy ravishda miqdoriy koʻrsatkichlar shakllantirib borildi, hududlar hamda iqtisodiyot tarmoqlari rivojlanishi holatini kompleks tavsiflovchi tahliliy-statistika maʼlumotlari har oyda Hukumatga taqdim etib borildi.
Shuningdek, 2025-yilning yanvar-dekabr davri uchun Oʻzbekiston Respublikasining ijtimoiy-iqtisodiy rivojlanishining dastlabki yakunlari boʻyicha statistika maʼlumotlari tayyorlanib, Oʻzbekiston Respublikasi Prezidenti Administratsiyasi, Vazirlar Mahkamasi, Iqtisodiyot va moliya vazirligi, Markaziy bank hamda boshqa vazirlik va idoralarga taqdim etildi.
2025-yilning yanvar-dekabr oylari yakunlari boʻyicha “Oʻzbekiston Respublikasining ijtimoiy-iqtisodiy holati” axborotnomasi (doklad) oʻzbek, rus va ingliz tillarida chop etilib, Oʻzbekiston Respublikasi Prezidenti Administratsiyasi, Vazirlar Mahkamasi hamda tegishli vazirlik va idoralarga yuborildi.
Shu bilan birga, 2026-yil yanvar, yanvar-fevral davrlari uchun “Oʻzbekiston Respublikasining ijtimoiy-iqtisodiy holati” statistik risolasi 2 tilda (oʻzbek, rus) chop etilib, belgilangan roʻyxat asosida Oʻzbekiston Respublikasi Prezidenti Administratsiyasi, Vazirlar Mahkamasi hamda tegishli vazirlik va idoralarga taqdim etildi.
Statistika dasturiga muvofiq bajarilgan ishlar natijalariga koʻra shakllantirilgan ochiq statistika maʼlumotlari, axborotnomalar, toʻplamlar, press-relizlar koʻrinishida hamda ommaviy axborot vositalari, rasmiy veb-saytlar va ijtimoiy tarmoqlar orqali muntazam ravishda milliy va xorijiy foydalanuvchilar eʼtiboriga yetkazib berildi.
Xususan, ijtimoiy tarmoqlardagi qoʻmitaning rasmiy Telegram kanalida   310 ta, Facebook sahifasida   104 ta va Instagram sahifasida 75 ta yangiliklar eʼlon qilindi.
Shuningdek, 24 ta infografika roliklari hamda statistika faoliyatiga oid 409 ta lavhalar “Oʻzbekiston 24” telekanalida doimiy tarzda efirga uzatildi va “Yangi Oʻzbekiston” hamda boshqa nashrlarda ham 5 ta materiallar chop etildi.
Milliy statistika qoʻmitasi rasmiy veb-saytining “Ochiq maʼlumotlar” boʻlimida makroiqtisodiy koʻrsatkichlar, milliy hisoblar, narx va indekslar, sanoat, qishloq xoʻjaligi, aholi turmush darajasi va boshqa qator statistika yoʻnalishlari boʻyicha 1335 ta statistika maʼlumotlari toʻplamlari eʼlon qilindi.
 Xalqaro statistika amaliyotini inobatga olgan holda, statistika sohasining turli yoʻnalishlari boʻyicha 2026-yil yanvar-mart oylarida 2 ta yangi uslubiy qoʻllanma ishlab chiqildi.
Statistika maʼlumotlari sifatini oshirish borasida hisobot topshiruvchi subyektlar oʻrtasida profilaktika tadbirlari amalga oshirilmoqda. Jumladan, 2026-yil yanvar-mart oylarida respublikaning barcha hududlarida 26 903 ta respondentlarga tushuntirishlar, 21 555 ta yangi tashkil etilgan respondentlar proflaktika tadbirlari davomida qamrab olindi, 38 691dan ortiq bukletlar tarqatildi va 2 460-marta ommaviy axborot vositalarida chiqishlar tashkil etildi.
Ochiq maʼlumotlar portali faoliyatini takomillashtirish, maʼlumotlar sifatini oshirish va koʻlamini kengaytirish borasida amalga oshirilgan ishlar natijasida, portalda eʼlon qilinayotgan maʼlumotlar toʻplamlari soni 13000 dan oshdi. 
Jumladan, Milliy statistika qoʻmitasi tomonidan portalda eʼlon qilinayotgan statistika maʼlumotlari toʻplamlari soni 10 430 tani tashkil qildi.
Oʻzbekiston Respublikasi Milliy statistika qoʻmitasining Kadrlar malakasini oshirish va statistik tadqiqotlar instituti tomonidan 2026-yilda amalga oshiriladigan statistik tadqiqotlar dasturiga muvofiq, 10 ta tadqiqot ishi tasdiqlangan boʻlib, shundan yanvar-mart xolatiga  1 ta tadqiqot ishi, yaʼni “Geomaʼlumot / sputnik tasvirlari asosida qishloq xoʻjaligi statistikasida hosilni baholash uslubiyotini yaratish” mavzusi ustida ish olib borildi.
Shuningdek, “ISO 3534-1-2006 Statistika uslubiyatlar. Lugʻat va shartli belgilar-1-qism:Umumiy statistik atamalar va ehtimollar nazariyasida qoʻllaniladigan atamalar” hamda ISO 3534-1-2006 Statistika uslubiyatlar. Lugʻat va shartli belgilar – 2-qism: Amaliy statistika” mavzusidagi tadqiqot ishlariga Oʻzbekiston Standartlar instituti tomonidan (2026-yil 6-yanvardagi 15/6-sonli) olingan xulosa xatiga asosan koʻrsatilgan kamchiliklar bartaraf etildi va bugungi kunda tadqiqot ishlari mazkur institut tomonidan taynlangan ekspertiza jarayonida.
Yuqoridagilar bilan bir qatorda, “2026-yilda maʼmuriy maʼlumotlarni yetkazib beruvchilarning maʼlumotlar bazalarini Milliy statistika qoʻmitasining axborot tizimiga integratsiya qilish va maʼlumotlarni taqdim etish reja-jadvali”da belgilangan ishlarni bajarilishi yuzasidan yanvar-mart oylarida tegishli vazirlik va idoralar bilan texnologik yoʻriqnomalar ishlab chiqish boʻyicha ishlar amalga oshirilmoqda. 
Jumladan: 
Aholi va qishloq xoʻjaligini roʻyxatga olish tadbirlarini oʻtkazish jarayonida davomida Adliya vazirligining oila tarkibi toʻgʻrisidagi  maʼlumotlar bazasi bilan;
Ichki ishlar vazirligining aholining tarkibi, oilaviy holati va migratsiyasi, doimiy yashash va vaqtincha turgan joyi toʻgʻrisida maʼlumotlar bazasi bilan;
Kambagʻallikni qisqartirish va bandlik vazirligining aholining mehnat faoliyati va chet el fuqarolarining mehnat faoliyati toʻgʻrisida maʼlumotlari Elektron xukumatning “Idoralararo integratsion platformasi” orqali;
Qishloq xoʻjaligi vazirligining qishloq xoʻjaligi faoliyatiga doir koʻrsatkichlari toʻgʻrisidagi maʼlumotlari; 
Soliq qoʻmitasining rasmiy ish bilan band boʻlgan fuqarolarga oid maʼlumotlar bazasi bilan; 
Kadastr agentligining turarjoy maʼlumotlari bilan; 
Oʻzbekiston mahallalari uyushmasining oilalar soni, aholining tarkibi, oilaviy holati va mehnat faoliyatiga oid maʼlumotlari bilan  integratsiya yoʻlga qoʻyildi. 
III. Xalqaro hamkorlik va axborot almashinuvi
Xalqaro tashkilotlar bilan sohani rivojlantirish, ilgʻor tajribalar va zamonaviy uslubiy tavsiyalarni amaliyotga joriy etish yuzasidan yaqindan hamkorlik hamda mamlakat koʻrsatkichlarini xalqaro axborot bazalarida aks ettirish yuzasidan axborot almashinuvi aloqalari yoʻlga qoʻyildi.
2026-yilning yanvar-mart oylarida xalqaro tashkilotlarning 
11 ta savolnomalari, jumladan, BMT Statistika boʻlimining 2 ta, YUNESKO statistika institutining 3 ta, MDH Davlatlararo Statistika qoʻmitasining 2 ta va boshqa xalqaro tashkilotlarning 4 ta savolnomalari toʻldirilib, taqdim etildi. 
Bundan tashqari, 4 ta xalqaro maʼlumotlar bazalaridagi, xususan, XVJning kengaytirilgan Maʼlumotlarni tarqatishning umumiy tizimi doirasida, MDH va “COMTRADE” maʼlumotlar bazalarida Oʻzbekistonning statistika koʻrsatkichlari oʻz vaqtida yangilandi.
Jumladan, tovarlar savdosi boʻyicha BMTning “COMTRADE” axborot bazasida 42 673 ta tovar turlari boʻyicha Oʻzbekiston Respublikasi maʼlumotlarini har oyda yangilab borilishi taʼminlandi.
XVJning kengaytirilgan Maʼlumotlarni tarqatishning umumiy tizimi (e-GDDS) doirasida 422 ta indikator boʻyicha maʼlumotlar muntazam yangilab borilmoqda. 
Bundan tashqari, XVJning kengaytirilgan Maʼlumotlarni tarqatishning umumiy tizimidan (e-GDDS) Maʼlumotlarni tarqatishning maxsus standartiga (SDDS) oʻtish yuzasidan zarur tadbirlar amalga oshirilmoqda.
IV. Mamlakat miqyosida amalga oshirilgan yirik tadbirlar
Aholi va qishloq xoʻjaligini roʻyxatga olish tadbirlarini amalga oshirish  masalalarida 
[bookmark: _GoBack]Oʻzbekiston Respublikasining “Aholini roʻyxatga olish toʻgʻrisida”gi Qonuni, Oʻzbekiston Respublikasi Prezidentining 2025-yil 19-sentabrdagi “Oʻzbekiston Respublikasida aholi va qishloq xoʻjaligini roʻyxatga olish tadbirini oʻtkazish toʻgʻrisida” PF-173-son Farmoni va Vazirlar Mahkamasining 2025-yil 
7-oktabrdagi “Oʻzbekiston Respublikasida aholi va qishloq xoʻjaligini roʻyxatga olish tadbirini oʻtkazish chora-tadbirlari toʻgʻrisida” 629-son qaroriga muvofiq aholi va qishloq xoʻjaligini roʻyxatga olish tadbiriga tayyorgarlik koʻrish, uni oʻtkazish va maʼlumotlarni qayta ishlash jarayonlari boʻyicha bir qator ishlar amalga oshirilmoqda.
2026-yilning 5–13-yanvar kunlari respublika hududlarida faoliyat yuritayotgan 50 mingdan ortiq mahalla yettiligi xodimlari yoʻnalishlar boʻyicha kichik guruhlarga boʻlingan holda 3-bosqichda amaliy oʻqitish ishlari oʻtkazildi. 
Oʻqitish davomida roʻyxatga olish ishlarida ishtirok etuvchi shaxslarni oʻqitish uchun hududiy oliy taʼlim muassasalaridan 5 nafardan, 
jami 70 nafar yuqori malakali psixolog oʻqituvchilar tanlab olinib oʻqitishda ishtirok etishdi. 
Oʻz navbatida nazoratchilar va roʻyxatga oluvchilar uchun oʻquv-uslubiy materiallar takomillashtirilib, joylarga oʻz vaqtida yetkazildi, hududiy boshqarmalar orqali mahalla yettiligi xodimlarini zarur jihozlar bilan taʼminlash ishlari amalga oshirildi, jumladan 37 ming dona maxsus sumkalar va roʻyxatga olish boʻyicha qoʻllanmalar hamda 52 mingga yaqin QR -kodli identifikatsiya bedjiklari tayyorlanib, joylarga tarqatildi.
Shuningdek, onlayn roʻyxatdan oʻtish davri mobaynida oliy taʼlim muassasalaridan roʻyxatga olish jarayonida volontyor sifatida jalb qilinadigan talabalar, vazirlik va idoralar, ustav fondida davlat ulushi 50 foiz va undan koʻp boʻlgan korxonalarning xodimlari onlayn roʻyxatdan oʻtish boʻyicha oʻqitildi. 
Bundan tashqari vazirlik va idoralar census.stat.uz platformasidan onlayn roʻyxatdan oʻtishlari uchun maxsus tayyorlangan 35 nafar trenerlar tomonidan muntazam amaliy yordam koʻrsatildi.
2026-yilning 15–31-yanvar kunlari aholi va qishloq xoʻjaligini roʻyxatga olishning onlayn bosqichi boʻlib oʻtdi. Ushbu bosqichni sifatli oʻtkazishni taʼminlash maqsadida aholi va qishloq xoʻjaligini roʻyxatdan oʻtkazish imkonini beruvchi https://census.stat.uz manzilidagi roʻyxatga olish axborot tizimi ishlab chiqilib, belgilangan tartibda amaliyotga joriy etildi.
Shuningdek, roʻyxatga olish ishlarining belgilangan muddatlarda va sifatli amalga oshirilishi ustidan doimiy hamda kunlik nazoratni taʼminlash maqsadida https://monitoring-dev.census-stat.uz/dashboard manzilida maxsus monitoring axborot tizimi ishlab chiqildi. Shu orqali onlayn roʻyxatga olish jarayonida maʼlumotlarning dastlabki toʻliqligi, mantiqiy uygʻunligi va dublikat holatlarini aniqlash boʻyicha nazorat tadbirlari amalga oshirildi.
Respublika boʻyicha 34980 dan ortiq vazirlik, idora va tashkilotlar rahbarlari 2026-yil 15-31-yanvar kunlari davomida oʻz tizimida faoliyat olib borayotgan barcha xodimlarning internet tarmogʻi orqali roʻyxatdan oʻtishlarini faol tashkil etib kunlik hisobot berib borishdi.
Shuningdek, 2026-yil 15-yanvardan 28-fevralgacha boʻlgan muddatda fermer xoʻjaliklari va qishloq xoʻjaligi faoliyatini amalga oshiruvchi korxona hamda tashkilotlar 6-shakl savolnomasini belgilangan tartibda toʻldirib, estat orqali maʼlumotlarni yuborish sifatli tashkil etildi, kelib tushgan hisobotlar oʻrnatilgan mantaqiy nazorat orqali muntazam tekshirib borildi.
Onlayn bosqich yakunlari boʻyicha respublikadagi 7,6 mln xonadondan 
6,2 mln tasida (82,3 foiz) yashovchi 30,4 mln nafardan ortiq aholi roʻyxatdan oʻtdi va 148 ming ta yuridik shaxs tomonidan qishloq xoʻjaligi faoliyati boʻyicha tegishli savolnomalar taqdim etildi.
2026-yil 4-28-fevral kunlari “maxalla yettiligi” xodimlari tomonidan uyma-uy yurib roʻyxatga olish ishlari toʻliq yakunlandi va planshet qurilmalari orqali roʻyxatga olish ishlarini respondentlar yashaydigan (vaqtincha boʻlib turgan) turar joy va noturar joylarga, binolarga tashrif buyurgan holda uyma-uy yurib soʻrov oʻtkazish toʻliq taʼminlandi. 
Ikkinchi bosqich yakunlari boʻyicha 2026-yil 28-fevral holatiga koʻra dastlabki maʼlumotlarga asosan respublika boʻyicha tashkiliy rejada belgilangan hamda GIS-bazada geografik koordinatalari aks ettirilgan manzillar toʻliq roʻyxatga olindi.
Aholi oʻrtasida roʻyxatga olish tadbirining ahamiyatini keng tushuntirish va ishtirok darajasini oshirish maqsadida axborot-tushuntirish ishlari tizimli ravishda tashkil etildi.
Targʻibot ishlarining muhim yoʻnalishlaridan biri sifatida ommaviy axborot vositalari va raqamli mediada uzluksiz axborot qamrovi taʼminlandi. Mahalliy va xorijiy ommaviy axborot vositalarida roʻyxatga olish tadbiriga oid 20 mingga yaqin materiallar eʼlon qilindi. 
Respublika telekanallari orqali 250 ga yaqin maxsus lavha va reportajlar efirga uzatildi. Xususan internet-nashrlar, ijtimoiy tarmoqlardagi keng auditoriyali sahifalar va boshqa OAVlarda 17 mingdan ziyod materiallar, bosma nashrlarda 200 dan ortiq maqolalar chop etildi, radiokanallarda 250 dan ziyod eshittirishlar efirga uzatildi.
Shu bilan birga, aholi gavjum boʻlgan hududlarda targʻibot samaradorligini oshirish maqsadida 750 ta bozor, 304 ta oliy taʼlim muassasasi, 25 ta metro bekati, 1747 ta jamoat transporti vositasi va bekatlari, 86 ta vokzal, 28 ta aeroport, 1279 ta savdo markazlari va 16887 ta davlat tashkilotlarida roʻyxatga olish tadbirlarining plakatlari oʻrnalildi, roliklari namoyish etildi. 
Shuningdek, yurtimizning 498 ta nuqtasida asosiy targʻibot bannerlari oʻrnatildi, 404 nuqtadagi LED-monitorlar orqali videomateriallar namoyish etildi.
Olib borilgan targʻibot ishlari natijasida aholining roʻyxatga olish jarayonlari boʻyicha xabardorligi oshirildi, faol ishtirokini taʼminlashga erishildi.
2026-yil yil mart oyida roʻyxatga olish natijalarining aniqligi va toʻliqligini baholash maqsadida roʻyxatga olishdan keyingi nazorat kuzatuvini (PES) oʻtkazish boʻyicha kompleks tayyorgarlik ishlari amalga oshirildi. PES tanlanma kuzatuv usuli asosida tashkil etildi. 
Tanlanmani shakllantirish Oʻzbekiston Respublikasi Kadastr agentligi hamda Milliy statistika qoʻmitasi tomonidan hamkorlikda ishlab chiqilgan, turar joy obyektlarining GIS-koordinatalariga asoslangan mustaqil geoaxborot maʼlumotlar bazasi orqali amalga oshirildi.
Nazorat kuzatuvini oʻtkazish konsepsiyasi va metodologiyasi FAO hamda YUNFPA xalqaro tashkilotlari ekspertlari ishtirokida kelishilgan holda ishlab chiqildi. Shuningdek, tanlanmani shakllantirish va kuzatuvni tashkil etish jarayonlarida xalqaro ekspertlar ishtirok etdi.
Mart oyining ikkinchi yarmidan boshlab tanlanma asosida uy-joy manzillarida nazorat kuzatuvi oʻtkazildi. Nazorat kuzatuvi natijalari planshet qurilmalari orqali elektron tizimga kiritilib, markazlashgan bazaga yuklab borildi. 
Mazkur kuzatuv doirasida tanlanmaga tushgan 15 000 ta uy-joy manzilida joylashgan xonadonlarda qishloq xoʻjaligi nazorat kuzatuvi savolnomasi asosida qayta roʻyxatga olish ishlari amalga oshirildi. GIS asosida tasodifiy tanlab olingan 15 mingta lokatsiya nuqtalari boʻyicha roʻyxatga olishdan keyingi kuzatuv doirasida jami 15 736 ta uy xoʻjaligida tanlanma kuzatuv oʻtkazildi.
Hozirgi kunda Roʻyxatga olish jarayonlarini tashkil etish va oʻtkazish boshqarmasi tomonidan birlamchi maʼlumotlarni qabul qilish va markazlashgan bazaga jamlash ishlari yakunlanib, maʼlumotlarning toʻliqligi va mantiqiy muvofiqligini tekshirish (validatsiya) jarayonlari amalga oshirilmoqda.
Bunda dublikat yozuvlar va notoʻgʻri kiritilgan maʼlumotlarga aniqlik kiritish, shuningdek avtomatlashtirilgan va qoʻlda tekshirish orqali xatoliklarni bartaraf etish, maʼlumotlarni klassifikatsiya qilish, kodlash va agregatlash ishlari bosqichma-bosqich amalga oshirilmoqda.
Shuningdek, hududiy boshqarmalar va vazirlik hamda idoralardan taqdim etilgan jami 20 ga yaqin maʼlumotlar bazalari yagona standart struktura asosida jamlanib, integratsiya qilindi hamda maʼlumotlarni chuqur tahlil qilish uchun alohida maʼlumotlar strukturasi ishlab chiqilmoqda. 
Barqaror rivojlanish sohasidagi milliy maqsad va vazifalarni amalga oshirish yoʻnalishida monitoringni yoʻlga qoʻyish masalalarida
Oʻzbekiston Respublikasi Vazirlar Mahkamasining 2022 yil 
21 fevraldagi “2030 yilgacha boʻlgan davrda barqaror rivojlanish sohasidagi milliy maqsad va vazifalarni amalga oshirishni jadallashtirish boʻyicha qoʻshimcha chora-tadbirlar toʻgʻrisida” 83-son qarori qabul qilingan.
Ushbu qarorning 1-ilovasi bilan 2030-yilgacha boʻlgan davrda barqaror rivojlanish sohasidagi milliy maqsad va vazifalari sifatida Oʻzbekiston uchun dolzarb hisoblangan 16 ta milliy maqsad va BRMning 126 ta milliy vazifalar roʻyxati tasdiqlangan.
Maʼlumot uchun: Global miqyosda 17 ta maqsad 169 ta vazifa
 va 232 ta indikator tasdiqlangan.
Shuningdek, mazkur qarorning 2-ilovasi bilan tasdiqlangan,
2022-2026-yillarda barqaror rivojlanish sohasidagi milliy maqsad va vazifalarga samarali erishish boʻyicha chora-tadbirlar rejasi ijrosini taʼminlash maqsadida, Milliy statistika qoʻmitasi hamda Barqaror rivojlanish maqsadlarining milliy indikatorlari boʻyicha idoralararo ishchi guruhi tomonidan quyidagi ishlar amalga oshirildi:
manfaatdor vazirlik va idoralar bilan hamkorlikda Birlashgan Millatlar Tashkiloti Statistika Komissiyasi tomonidan tavsiya etilgan Barqaror rivojlanish maqcadlari global indikatorlar tizimi asosida Milliy Barqaror rivojlanish maqcadlari (keyingi oʻrinlarda-MBRM) indikatorlarini takomillashtirib bormoqda. Jumladan, Oʻzbekiston uchun dolzarb hisoblangan 190 ta indikator tasdiqlangan boʻlib, shundan, 155 tasi global indikatorlar bilan toʻliq mos keladi, 24 tasi proksi indikator va 11 tasi milliy indikator hisoblanadi;
MBRM boʻyicha erishilgan natijalarni kuzatib borish va ushbu sohada mamlakatdagi mavjud vaziyat toʻgʻrisida dolzarb maʼlumotlarni foydalanuvchilarga taqdim etish maqsadida ishlab chiqilgan veb-saytga(https://nsdg.stat.uz) Vazirlik va idoralar bilan hamkorlikda 143 ta Milliy barqaror rivojlanish indikatorlari (bu barcha qabul qilingan koʻrsatkichlarning 75,3 % ini tashkil etadi) boʻyicha maʼlumotlar joylashtirib borilmoqda.
MBRM koʻrsatkichlarini ishlab chiqarishda 35 dan ortiq vazirlik va idoralar ishtirok etadi. Milliy statistika qoʻmitasi faqatgina 5 ta koʻrsatkichga masʼul ekanligiga qaramay, maʼlumotlarning 60 % dan ortigʻi Qoʻmita tomonidan shakllantiriladi va unda bir qator koʻrsatkichlarni hisoblash uchun vazirlik va idoralarning maʼmuriy maʼlumotlaridan foydalanadi.
Milliy statistika qoʻmitasi tomonidan “Oʻzbekiston Respublikasida Milliy barqaror rivojlanish maqsadlariga erishish boʻyicha yillik statistik toʻplam” 2019-yildan boshlab har yili oʻzbek, rus va ingliz tillarida nashr etilib, vazirlik va idoralar hamda Oʻzbekiston Respublikasida faoliyat yuritayotgan xalqaro tashkilotlarga taqdim etib borilmoqda, shuningdek, ushbu toʻplamning elektron shakli MBRM veb-saytiga http://nsdg.stat.uz/uz/publications manzili boʻyicha joylashtirib borilmoqda.

